ՀԻՄՆԱՎՈՐՈՒՄ
«ՇԻԿԱՀՈՂ» ՊԵՏԱԿԱՆ ԱՐԳԵԼՈՑ, «ԶԱՆԳԵԶՈՒՐ», «ԽՈՒՍՏՈՒՓ», «ՍՈՍՈՒ ՊՈՒՐԱԿ», «ՍԵՎ ԼԻՃ» ՊԵՏԱԿԱՆ ԱՐԳԵԼԱՎԱՅՐԵՐ ՊԱՀՊԱՆՎՈՂ ՏԱՐԱԾՔՆԵՐԻ 2026-2030 ԿԱՌԱՎԱՐՄԱՆ ՊԼԱՆԸ ՀԱՍՏԱՏԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ 

1. Ընթացիկ իրավիճակ և իրավական ակտի ընդունման անհրաժեշտություն
«Շիկահող» պետական արգելոցը, «Զանգեզուր», «Խուստուփ», «Սոսու պուրակ», «Սև լիճ» պետական արգելավայրերը հանդիսանում են Հայաստանի հարավային հատվածում գտնվող կենսաբազմազանության պահպանման առանցքային տարածքներ։ Տվյալ տարածքներում պահպանվում են բազմաթիվ միջազգային ու ազգային նշանակության էկոհամակարգեր և կենսաբանական տեսակներ, ներառյալ կովկասյան և գլոբալ մակարդակով վտանգված տեսակները։ Միևնույն ժամանակ պահպանվող տարածքները բախվում են մի շարք սպառնալիքների՝ հանքարդյունաբերական ճնշում, ապօրինի ծառահատումներ, որսագողություն, կենցաղային և արդյունաբերական թափոնների կուտակում, կլիմայի փոփոխության բացասական ազդեցություններ։
Կառավարման պլանի ընդունումը անհրաժեշտ է, քանի որ այն ապահովում է պահպանվող տարածքների արդյունավետ կառավարումը, ռեսուրսների կայուն օգտագործումը, հանրային իրազեկության բարձրացումը և միջազգային բնապահպանական պարտավորությունների կատարումը։

2. Առաջարկվող նախագծի կարգավորման բնույթը
Նախագիծը սահմանում է պահպանվող տարածքների կառավարման ռազմավարական նպատակներն ու գործողությունները՝ ուղղված բնական համակարգերի, կենսաբազմազանության և մշակութային ժառանգության պահպանմանը։ Այն ներառում է վարչական, պահպանության, գիտահետազոտական, էկոկրթական և էկոտուրիզմի զարգացման ծրագրեր։ Միաժամանակ նախատեսվում է մշտադիտարկման համակարգերի ներդրում, համայնքների ներգրավում և միջազգային համագործակցության խորացում։
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է շրջակա միջավայրի նախարարության կողմից։
4. Ակնկալվող արդյունքները
Կառավարման պլանի իրականացումն ուղղված է պահպանվող տարածքների բնական համակարգերի և կենսաբազմազանության պահպանության արդյունավետության բարձրացմանը։ Սպասվում է, որ ծրագրի իրականացման արդյունքում կբարձրանա թիրախային էկոհամակարգերի և տեսակների պահպանության մակարդակը՝ ապահովելով նրանց երկարաժամկետ կենսունակությունը։ Միևնույն ժամանակ կառավարման միջոցառումները կնպաստեն էկոհամակարգերի հարմարվողականության ուժեղացմանը կլիմայի փոփոխության պայմաններում, ինչը կենսական նշանակություն ունի շրջակա միջավայրի կայունության համար։
[bookmark: _GoBack]Ակնկալվում է նաև, որ կանխարգելիչ և վերահսկողական մեխանիզմների կիրառման արդյունքում կնվազեն ապօրինի գործունեության դրսևորումները, մասնավորապես՝ ծառահատումները, որսագողությունն ու բնական ռեսուրսների անօրինական օգտագործման այլ ձևերը։ Կառավարման պլանով նախատեսվում է նաև համայնքների ներգրավման և սոցիալ-տնտեսական օգուտների ավելացման նոր հնարավորություններ, ինչի շնորհիվ տեղական բնակչությունը կունենա հավելյալ եկամտի աղբյուրներ՝ համատեղելով բնության պահպանության շահերը և սեփական սոցիալ-տնտեսական զարգացումը։
Էկոտուրիզմի զարգացման միջոցառումները թույլ կտան ստեղծել նոր աշխատատեղեր, ավելացնել տարածաշրջանային եկամուտները և նպաստել կայուն զբոսաշրջության հիմքերի ամրապնդմանը։ Այս ամենի արդյունքում Հայաստանի Հանրապետությունը կկարողանա ամրապնդել իր միջազգային հեղինակությունը բնապահպանության ոլորտում՝ հանդես գալով որպես կենսաբազմազանության պահպանության և կայուն զարգացման սկզբունքների գործնական իրագործող։
5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Նախագծի ընդունմամբ պետական կամ տեղական ինքնակառավարման մարմնի բյուջեի եկամուտներում և ծախսերում էական փոփոխություններ չի նախատեսվում: 
6. Կապը ռազմավարական փաստաթղթերի հետ
Նախագիծը կապված է հետրյալ ռազմավարական փաստաթղթերի հետ.
1) ՀՀ կառավարության 2021-2026թթ ծրագիր
2) Կենսաբազմազանության մասին կոնվենցիա 
Նախագիծը բխում է Կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշմամբ հաստատված Ծրագրի 4.10-րդ՝ «Շրջակա միջավայրի պահպանություն» կետի 5-րդ պարբերության «Կենսաբազմազանության պահպանություն և կենսաանվտանգության ապահովում ուղղությունից։
